
Propostas didácticas para a aula
O día 8 de marzo celébrase o Día In-

ternacional da Muller, data escollida pola 
UNESCO desde 1977 para facer visible 
na sociedade o traballo e a loita da mu-
ller por conseguir os dereitos que secu-
larmente lle foran negados, pola súa par-
ticipación na sociedade en igualdade co 
home  e o seu dereito a desenvolverse 
integramente como persoa.

Malia ter mudado a situación da muller 
no último  século, aínda é moito o camiño 
que queda por percorrer nesta loita por 
facer visible a muller na sociedade tanto 
no ámbito do social como do privado. 

Desde crenzas ancestrais que cul-
pabilizaron a muller de todos os males, 
desde prácticas rituais aberrantes, ata 
as condicións actuais de discriminación 
e recortes de dereitos, en todo tempo e 
en todo lugar, houbo mulleres que sufri-
ron polo feito de seren mulleres e desde 
a linguaxe, a historia, a arte e a ciencia, a 
visión e a lectura androcentrista do mun-
do, negou a muller a fíxoa invisible

Desde A CIG-Ensino, como xa todo o 
profesorado coñece, reivindicamos unha 
educación non sexista que non diferen-
cie roles e que ensine para un mundo en 
igualdade de oportunidades para homes 
e mulleres. A CIG defende unha edu-
cación que inspire, divulga e propoña a 
formación inicial e permanente do pro-
fesorado nas distintas áreas de coñece-
mento que axude a recoñecer os meca-
nismos que perpetúan a discriminación 
da muller, a demanda de programas es-
pecífi cos de coeducación, a elaboración 
de material escolar que parta de presu-
postos non sexistas.

Para conmemorar esta data do 8 de 
marzo, con este CIG-Informa pretende-

mos fornecer de material a comunidade 
escolar. È pois unha ferramenta de tra-
ballo para que cada profesora ou profe-
sor adapte a proposta á idade e ao nivel 
de alumnado.

Con esta serie de ideas e de refl exións 
que aquí se propoñen pretendemos ren-

der homenaxe a todas aqueles mulleres 
que coa súa loita e traballo permitiron 
que nós poidamos ser na actualidades 
mestras, e que poidamos transmitir ao 
alumnado o saber e a información para 
que elas e eles perpetúen e melloren 
esas conquistas.

Memoria de Mulleres
No 75 aniversario do golpe militar de 1936

A- Sabes quen son?
Son mulleres galegas coas que, polo silencio imposto tras o 36, 
temos unha débeda de coñecemento. Descobre os seus nomes e 
constrúe as súas biografías.

Cúmprense 75 anos do golpe militar de 
1936 e, neste 8 de marzo, a CIG-Ensino 
quere ofrecervos esta unidade didáctica 
co fi n de contribuír a recuperar desde as 
nosas aulas a memoria das mulleres ga-
legas silenciadas. 

Co golpe militar e a posterior 
ditadura que durou catro déca-
das non só comezou un tempo 
de represión e tortura senón 
que supuxo tamén un inmen-
so retroceso nos dereitos e as 
conquistas sociais acadadas 
polas mulleres. A casa era o 
seu destino, a dependencia e o 
sometemento ao home o esta-
do natural e a desaparición da 
vida pública o signo dos vellos 
tempos que regresaban. Aos 
mozos e mozas de hoxendía 
sóalle extravagante que as mu-
lleres non puidesen saír do país 
sen o consentimento do seu home, nin 
sacar cartos do banco ou mesmo asinar 
un contrato. Neste oito de marzo propo-
ñemos algunhas actividades para falar 
de todo isto no ensino. 

Por outra banda, ao referirnos a 1936 
semella que a represión máis dura, o 
exilio, os encarceramentos ou mesmo 
os fusilamentos non teñen nome de mu-
ller. Ofrecemos nesta unidade materiais 

actuais que mostran todos os xeitos de 
represión sobre as mulleres, que reco-
llen os nomes das perseguidas, presas e 
mortas e as vítimas deses outros xeitos 
de condena especiais para o xénero fe-

minino como foi o rapado da cabeza ou 
as violacións. 

Nesa desfeita para as mulleres fo-
ron moitas as que viron tamén as súas 
traxectorias truncadas, condenadas a un 

silencio que só se rompeu discre-
tamente nos últimos tempos. O 
“dobre silenciamento” do que se 
ten falado   aparece con forza 
en mulleres que, como Maruxa 
Mallo, Maria Casares ou Mª Luz 
Morales desenvolveron traxec-
torias brillantes nos seus ámbi-
tos creativos pero viron como os 
seus nomes desaparecían por 
longo tempo da nosa memoria. 
Lembrar algunhas delas é ta-
mén obxectivo desta unidade. 

Queremos, pois, conmemorar 
neste 8 de marzo que cada vez 
somos máis as e os que quere-

mos recuperar a nosa memoria, 
a historia de tantas mulleres esquecidas 
que loitaron pola liberdade e pola digni-
dade nun tempo cincento e duro. As no-
vas xeracións de mozas e mozos deste 
século XXI teñen dereito a coñecelas. 

1. Xornalista e escritora. Naceu na 
Coruña. Foi a primeira directora 
dun xornal diario no Estado Es-
pañol cando estivo á fronte de La 
Vanguardia de Barcelona. 

Na imaxe, xunto á Gabriela Mistral 
(á esquerda) nos xardíns do Pala-
cio de Pedralbes.

2. É unha das grandes artistas plásticas do século XX. Naceu en 
Viveiro. Exiliouse a América despois de 1936 e unha exposición 
dela inaugurou o Centro Galego de Arte Contemporánea. 

4. O seu nome é un dos máis relevantes do teatro francés e euro-
peo do pasado século. O Nóbel Albert Camus foi o seu compañeiro 
durante moitos anos. Filla dun político infl uínte escribiu as súas 
memorias co título Residente Privilexiada. 

5. Mestra e guerrilleira. Naceu en Castro-
verde. Estivo dúas décadas encarcerada 
pola súa loita antifranquista. Promoveu o 
proxecto pedagóxico O carriño. 

3. Naceu en Barcelona, onde fora vivir seu pai, xoieiro de Bergon-
do. Morreu en Vigo. Estivo presa no cárcere de Ventas e no campo 
de concentración de mulleres de Ravensbruck. Na foto está de-
clarando no xuízo celebrado contra os nazis. Escribiu dous libros 
de memorias, Cárcere de Ventas e O carreto dos cans. Dedicou 
os últimos anos da súa vida a recuperar a memoria dos galegos e 
galegas que estiveron nos campos de concentración. 

ón

B- Nomes de mulleres. Historias 
por coñecer

O “Album das mulleres” elaborado pola Comisión de Xénero do Consello da 
Cultura Galega constitúe unha ferramenta de grande utilidade para “procurar” 
as mulleres da nosa historia. Case 
cen biografías atópanse nel xunto 
con documentación de cada unha 
das mulleres. Imaxes, fotografías e 
mesmo traballos inéditos comple-
tan cada entrada. 

http://www.culturagalega.org/album

Son moitas as actividades que po-
deremos realizar arredor do álbum. 
Propoñemos algunhas delas: 

- Procura a historia de 5 mulleres ás 
que a represión de 1936 cambiara a 
vida. Conta como foi esa ruptura. 
- Dentro do ámbito artístico e literario, 
busca unha muller especialmente re-
levante pola súa obra. Fai un retrato 
dela e da súa creación. 
- Busca 3 mulleres exiliadas, que ti-
veran que abandonar o país despois 
de 1936. Analiza cara onde fóron e 
como foi a súa vida despois e o seu 
contacto co país. 
- Sorpréndete coas historias destas 
mulleres. Escolle unha que che re-
sulte especialmente extraordinaria e 
conta as razóns da túa escolla. 
- Pioneiras. Moitas delas son “as pri-
meiras que…”. Atopa algunha pionei-
ra e fálanos da presenza das mulleres 
nese ámbito de ocupación na actuali-
dade. 

C- As mulleres, vítimas directas 
da represión

As mulleres foron ta-
mén vítimas directas 
da represión franquis-
ta. Foron moitas as que 
se tiveron que exiliar, 
as presas, as persegui-
das, as “depuradas”… 

Contra elas exercéron-
se ademais formas es-
peciais de represión. 
Mulleres rapadas, vio-
ladas ou marcadas so-
friron en pel propia a 
dureza da ditadura. 

O proxecto interuniversitario Nomes e voces naceu no ano 2006 (Ano da Memo-
ria) por un convenio da Consellaría de Cultura e Deporte coas tres Universidades 
galegas. Catro anos despois mostra no seu web un censo de vítimas da represión 
no que se recollen os nomes de 637 mulleres que padeceron os distintos xeitos de 
persecución e tortura. A web permítenos facer varias buscas e obter información 
das mulleres.

Propoñémosche as seguintes activi-
dades: 

1.- Busca as mulleres que sufriron o fran-
quismo no teu concello ou na túa comar-
ca. 
2.- Procura o número de presas e aché-
gate ás razóns que argumentaron para 
levalas ao cárcere. 
3.- Sabías que houbo mulleres que foron 

executadas? Búscaas e afonda nas súas biografías. 
4.- ¿Cantas mulleres aparecen na base de datos como sometidas a xuizo?
5.- A base de datos recolle 125 mestras represaliadas. Como interpretas esta persecu-
ción? Por que cres que afectou especialmente ás/os que impartían aulas?
6.- Se afondas na base de datos, cres que podes bocexar o perfi l das mulleres persegui-
das? Coincidían co modelo imposto polo franquismo?

D- Pasaron séculos? Non, foi o 
franquismo

Partido de baloncesto no que xogou a exilada galega Carmen Parga Foto da pegada da Sección Feminina na formación das mulleres

Non é o tempo o que separan as dúas 
fotografías. É unha represión que se 
cebou especialmente nas mulleres. Nos 
anos 30 as mulleres camiñaban cara 
a igualdade, tanto no nivel lexislativo 
como na conquista de avances sociais. 
Despois de xullo de 1936 todos os triun-
fos das mulleres viñéronse abaixo e a 
represión supuxo unha volta da muller 
ao fogar, o afondamento na discrimina-
ción e na marxinación no ámbito públi-
co. Impúñase un modelo de muller sen 
voz, relegada aos labores do fogar, sen 
presenza no ámbito público e sometida 
á vontade do varón. 

A Sección Feminina era encargada da 
“garda” da “formación” e “moralidade” 
das mulleres. Recollemos retallos da 
doutrina tirada das súas publicacións. 
Propomos debater sobre o lugar ao que 
as mulleres foron relegadas. As vosas 
avoas poderán afondar neste tema. 

“Cando estedes casadas, poredes na 
tarxeta o voso nome propio, o voso pri-
meiro apelido e despois a partícula “de”, 

seguida do apelido do voso home. Así: 
Carmen García de Marín. En España 
dise de Durán ou de Peláez. Esta fór-
mula é agradable, posto que non perde-
mos a personalidade, senón que somos 
Carmen García, que pertence ao señor 
Marín” (Sección Feminina, “Economía 
doméstica” para Bachillerato, Comercio 
y Magisterio, 1968). 

“Non hai que tomar o deporte como 
pretexto para levar traxes escandalo-
sos” (Sección Feminina, “Economía do-
méstica” para Bachillerato, Comercio y 
Magisterio, 1968). 

“A vida de toda muller, a pesar de can-
to ela quera simular –ou disimular- non 
é máis que un eterno desexo de encon-
trar a quen someterse. A dependencia 
voluntaria, a ofrenda de todos os minu-
tos, de todos os desexos e as ilusións, 
é o estado máis fermoso, porque é a 
absorción de todos os malos xérmenes 
–vanidade, egoísmo, frivolidades- polo 
amor” (Sección Feminina, 1944) 

Algunhas leis implantadas polo fran-
quismo e consecuencias para as mulle-
res:

- Lei de Reglamentacións (1942) : 
lexisla a obbrigatoriedade de que a 
muller abandone o traballo cando 
case. Só se derogará este manda-
to en 1970.

- Código Civil: recolle que “O home 
ten que protexer á muller e esta 
obedecerlle”. 

- En 1936 derógase a lei sobre 
matrimonio civil e divorcio. 

- A prostitución seguirá a ser legal 
pero o Código Penal recollerá 
como delitos o  adulterio, concubi-
nato ou aborto. 

- O ensino será diferente segundo o 
sexo. A maioría de idade para as 
mulleres sitúase nos 25 anos e non 
poderán abandonar o fogar paterno 
ata entón excepto cando casen 
antes. 

ACTIVIDADES:
- Comenta e valora as afi rmacións e as leis anteriores.
- Cal era o papel das mulleres no franquismo?
- Cres que esa discriminación desapareceu?
- Ata os anos 80 aínda había centros de ensino público só para mozos ou mozas. Neste 
comezo de século XXI, hai centros de ensino nos que separan por sexos?

E- Memoria viva, palabras para o 
noso tempo
Entrevista a unha muller do teu entorno

Son moitas as mulleres que desexan que a súa historia non 
se esqueza. Propoñemos, para iso a seguinte actividade: 

- Na túa familia, no teu barrio, no teu lugar, aldea ou concello 
busca unha muller de máis de 80 anos que che poda con-
tar como viviu a represión daquel tempo e a situación das 
mulleres da súa época. 

- Prepara un cuestionario acaído á persoa que vas entrevis-
tar. Busca antes no seu entorno datos que che aporten 
información da súa vida. 

- Contacta con ela e cóntalle os teus obxectivos. Tes que 
convencela do moito que che interesa o que poida contar. 

- Non busques necesariamente unha grande historia. Coa 
súa vida cotiá podes ter material interesantísimo para 
construir a túa entrevista. Valora o que che conta e agra-
décelle o seu testemuño. Pregúntalle que comía, se ía a 
clase, cando comezou a traballar, se había diferenzas cos 

seus irmáns, se estudaban nenos e nenas xuntos, como 
eran os noivados e os casamentos, que facían nas fes-
tas… e tamén, claro está, todo o referente á represión: que 
lembra daquel tempo, se coñecía a alguén metido en po-
lítica, se sabe dalgún fusilamento, de persoas que tiveron 
que marchar, dalgunha muller á que raparon… 

- Atende ao que che diga. Non teimes no teu cuestionario, 
poderías desaproveitar un fío interesante por terquear en 
facer as preguntas que levas preparadas. O que ela che 
conte pode provocar preguntas moi relevantes. Pon todos 
os teus sentidos no momento da entrevista. 

- Co material da conversa elabora un texto no que traces 
un retrato da vida dunha muller durante a ditadura. Dá-
lle a orientación que vexas pero propoñémosche algunha 
perspectiva como: diferenza entre a situación das mulle-
res antes e despois do 36, a represión das mulleres na 
ditadura, o cambio da situación das mulleres desde a súa 
mocidade ata agora… A súa vida pode poñer en evidencia 
todas estas cousas. 

Propoñémosche como exemplo 
un fragmento da entrevista a Mariví 
Villaverde feita pola escritora Marga 
do Val. 

A escritora Mariví Villaverde (Vila-
garcía de Arousa, 1922) sufriu tres 
exilios na súa vida. O primeiro deles 
íaa afastar de Galiza desde moi nova, 
cando en 1936 estoupa o golpe mili-
tar e a súa familia –era fi lla do alcalde 
republicano Elpidio Villaverde- mar-
cha primeiro a Franza e logo a Bos 
Aires. Autora do libro memorialístico 
Tres tempos e unha esperanza ten 
participado en moreas de actos sem-
pre cun mesmo obxectivo: gañarlle a 
batalla á desmemoria. 

Entrevista a Mariví Villaverde

— Que lembranzas garda da Vilagarcíarepublicana?
Tiña eu 8 anos cando se proclamou aRepública. Pese á 

miña curta idade puiden percibir a felicidade do meu pai ao 
participar nos acontecementos que se ían a producir, unha 
cantidade de boas novas para o noso país. Vilagarcía ía ser 
o espello destes cambios. Algún tempo despois inaugurouse 
a praia de Compostela. Estaba moi coidada, coas comodida-
des necesarias para que todoo mundo gozase nela. Tiña ca-
setas de madeira pintadas de colores para poder cambiarse. 
Abaixo había parasoles e toldos con butacas. Estaba limpa a 
auga, e metíamos as mans na area e sacábamos unha chea 
de berberechos.

Arriba había un parque con pista de tenis e tamén se podía 
patinar e, á noitiña,bailar. Había un restaurante e aínda me 
lembro do banquete que lle ofreceron a García Lorca cando 
veu coa súa Barraca. Tamén se inaugurou oGrupo Escolar, 
provisto de todos os adiantos didácticos e pedagóxicos. E así 
mesmo, unha escola de Artes e Ofi cios.Foi unha auténtica 
transformación. Tamén se abriron dous cines novos,o Fan-
tasio e o Cervantes.Viña con moita frecuencia a escuadra 
inglesa á nosa ría de Arousa. Unha vez á semana permitían-
nos subir a bordo dun buque e mercar chocolates e outra 
lambetadas.Por desgraza un día un mariñeiro caeu ao mar 
afogándose. Organizouse o cortexofúnebre que ía para o ce-
miterio dos ingleses, e detrás do cadaleito e das autoridades 
ía a banda do Buque do Almirantazgoque comezou a tocar 
a “Marcha Fúnebre” de Chopin. A xente da aldea que quixo 
acompañalo, comezou a cantar moi baixiño aquela letra que 
lembraba o Enterro da Sardiña, “...y murió en Carnaval, ree/
sig/nación...”. O Almirante felicitou o alcalde que, daquela,era 
meu  pai, pola grande cultura musical da xente da aldea. 
Toda esa infancia foi para min moi leda. Teño moi boas lem-
branzas desa época, por iso me sentín moi angustiada cando 
a perdín.
— A experiencia do exilio: por que marchar é por que 
volver?

O exilio, primeiro a Francia e logo a Arxentina non foi 
obxecto de elección senón de supervivencia. Tíñamos que 
saír porque quedar non só era un grande risco, senón que 
era sentirse preso da vontade dos que foran capaces de asa-
sinar, destruír e eliminar todo o bo

 a República tiña feito. Volver obedeceu a outras motiva-
cións. Cando se teñen fi llos chega un momento en que hai 
que pensar en que se eles proxectan a súa vida fóra da terra, 
atópase un cun durísimo dilema, se se renuncia a separarse 
dos fi llos, a consecuencia é renunciar a volver á terra. Iso pa-
soulle ao meu irmán que leva en Arxentina 66 anos, amais de 
tres en Francia. Nós non queríamos iso. Por iso volvemos.
— Tres tempos e a esperanza é un libro de memorias, 

as súas, nas que é testemuña fundamental da inmediata 
represión sufrida a partir do golpe de estado de 1936. É 
vostede consciente, de que nese libro, coma en poucos, 
fai un relato da represión exercida sobre as mulleres? 
Como lembra unha muller de hoxe o medo dunha nena 
ao ver ás súas tías rapadas?

Non foi medo o que sentín vendo as miñas tías rapadas. 
Foi rabia, indignación, desesperación ante a indignidade. 
Noxo por unha agraviante, sucia e miserábel vinganza. Ti dis 
que fago un relato da represión exercida sobre as mulleres. 

Eu pensó que o meu relato se basea nos feitos que sufriron 
homes e mulleres.
— Hai unha personaxe fundamental na súa vida, a tía Ar-
xentina, pero dalgún xeito esta muller representa a mes-
tra galeguista que tamén foi perseguida. Pode evocar a 
súa fi gura?

En efecto, a miña tía Arxentina tivo nos meus comezos 
coma ser pensante unha grande infl uencia. Ela foi mestra por 
vocación e foi galeguista por convición. Ela era moi honesta e 
con grande sentido da responsabilidade. Coido que se sentía 
moi a gusto comigo, transmitíndome os seus afáns. Afáns, 
aos que eu respondía. Foi unha experiencia moi gratifi cante 
para min, e tamén, supoño, para ela. Cando a ela a deteñen, 
eu ía todos os días levarlle a comida, e dedicábame a estar 
un par de horas facéndolle compañía dentro da prisión, tem-
po que empregabamos lendo e falando. E así continuabamos 
até que o capitán da Garda Civil falou coa miña avoa sobre 
que deberiamos marchar como fose, pois el oía cousas... e 
non quería, polo que puidera pasar, ter un cargo na súa cons-
ciencia.

F- Visita á exposición virtual 
“Vermellas. Chamábanlle Roxas”

Entra na exposición producida en 2009 por 
Lugo Cultural e afonda en todo o que sufriron 
as mulleres despois do golpe militar de 1936. 
Coordinada por Carme Blanco e Claudio Ro-
dríguez Fer, na mostra atoparás contidos e 
imaxes para lembrar moitas das mulleres que 
foron presas, exiliadas ou perseguidas. 

Busca nomes como os de Isabel Ríos Laz-
cano, Ernestina Otero, Josefa García Segret, 
Joana Capdevielle ou Carmen de Miguel 
Agra. Coñecerás algunhas das historias máis 
impactantes e dramáticas do que aconteceu 
en Galiza despois de xullo de 1936. 

http://www.nomesevoces.net/gl/exposicion-panel/vermellas/mestras/

G- A construción da memoria 
audiovisual

Silenciadas é un proxecto audiovisual 
que ten como obxecto recuperar a his-
toria das mulleres que participaron na 
guerrilla. Con documentación histórica, 
investigación e, en especial, coa partici-
pación das protagonistas e outras teste-
muñas constrúese este documental que 
afonda na memoria das mulleres.

http://www.silenciadas.com/index.html

ACTIVIDADE: 

Comentar o proxecto e deseñar na 
aula un preguión dun audiovisual. 
Pódese escoller un tema xenérico 
-as mulleres no cárcere, no exilio...- 
ou elaborar un proxecto biográfi co 
sobre unha en particular.

- Como farías un documental?
- A que fontes recorrerías?
-Que elementos visuais incluirías?

As actividades recollidas ata ago-
ra poden ser adaptadas aos distintos 
ciclos de primaria e mesmo, nalgúns 
casos, a infantil. A busca de mulle-
res no portal, a entrevista a unha 
muller maior do seu entorno ou a re-
creación literaria das súas biografías 
poden ser materia de traballo nas 
aulas. De todos xeitos, presentamos 
agora algunhas propostas acaídas 
para primaria. 

Actividades para e/ou desde a 
biblioteca: 

 Traballaremos coas biogra-
fías de Maruxa Mallo, María Casa-
res, Mercedes Núñez, Mª Luz Mo-
rales e Enriqueta Otero, todas elas 
mulleres con biografías moi intensas 
e a través das que podemos explicar 
o que aconteceu despois de 1936

 -Elaboración dunha panel 
con aquel material que recolla a vida 
destas mulleres: 

Preparade un tríptico cunha 
imaxe e un breve texto sobre cada 
unha das mulleres. 

 -Procura de información 
en bibliotecas dixitais, páxinas web 
sobre información do noso tema. 
Elaboración dun catálogo de sitios 
nos que se pode atopar información 
biográfi ca ou contidos para traballar 
o alumnado e profesorado sobre as 
mulleres silenciadas. 

PARA O SEGUNDO E 
TERCEIRO CICLO

-Solicitamos ao alumnado que busquen 
e traian á clase información que recollen de 
diferentes fontes (enciclopedias, dicionarios, 
libros etc.). 

-Cos materiais que dispoñen facemos un 
traballo en grupo: nunha cartolina presen-
taremos o texto escrito e imaxes. Podemos 
suxerir que aproveiten o material que teñen 
para facer a montaxe: letras dos titulares dos 
xornais.  

-Elaboraran unha fi cha técnica na que in-
dicaran a: procedencia dos materiais empre-

gados e o nome das persoas participantes. 
Esta fi cha colocarana  na parte de atrás da 
cartolina ou nun lateral da cartolina. 

-Unha vez concluída cada grupo expón o 
seu cartel e explica o proceso de confección 
e o contido. 

EN FORMATO DIXITAL_

Se temos posiblidade podemos realizar 
a mesma actividade mais usando como so-
porte formatos dixitais: 

-Elaboración do cartel empregando fe-
rramentas multimedia:

a) Para facer un cartel ou poster:  http://
www.glogster.com/. Velaquí algún titorial e 
propostas con esta ferramenta. [ http://www.
educacontic.es/blog/glogster-algo-mas-que-
un-cartel ]

b) Elaboración dunha presentación dixi-
tal. 

PARA O TERCEIRO 
CICLO

OBXECTIVOS_

- Elaborar entrevistas para obter infor-
mación sobre a situación das mulleres nesta 
época.

- Expresarse oralmente segundo as di-
ferentes necesidades comunicativas (narrar, 
describir, informarse, dialogar...)

- Planifi car o contido dunha exposición 
oral.

Algunhas propostas para Primaria

PROPOSTAS_
Despois de teren traballado e coñece a 

vida das diferentes mulleres:

ENTREVISTA 

-Por parellas preparamos unha entrevis-
ta a algunha das mulleres que se presenta-
ron na clase. 

-Cada persoa que fi xo a investigación 
asumirá o rol desa muller e contestará ás 
preguntas das entrevistas que preparan as 
outras compañeiras. 

A persoa docente intentará levar á clase 
diferentes entrevistas a mulleres en diferen-
tes formatos (papel, radio, vídeo). De consi-
deralo, fará fi ncapé no xeito en que se for-
mulan as preguntas e naquelas que poden 
resultar de máis interese. 

SIMULACIÓN DUNHA ROLDA DE 
PRENSA SOBRE A VIDA DALGUNHA DAS 
MULLERES TRABALLADAS. 

Tema: A importancia das mulleres nesta 
época (dalgunha delas) ...

- O grupo (sobre catro persoas)o que 
traballou a fi gura dalgunha das mulleres 
representa o grupo de persoas expertas na 
súa vida. Darán conta dos datos máis rele-
vantes e da importancia na época que lles 
tocou vivir.

-Cada membro do equipo só pode em-
pregar 4 minutos para falar. 

- Os compañeiros e as compañeiras dos 
outros grupos son xornalistas que acoden á 
rolda de prensa.

Como toda a clase realizou algún traba-
llo pedirémoslle que formulen preguntas re-
levantes en relación coas investigacións que 
realizou cada unha e cada un deles. 

EN FORMATO DIXITAL
-Podemos gravar as entrevistas e/ou as 

roldas de prensa e subilas á rede: espazo de 
aula (blogue, páxina web...) 

Son numerosos os espazos que pode-
mos empregar para subir as imaxes ou a 
voz: 

 Para vídeo: 
-Vimeo: http://vimeo.com/
-Youtube: http://www.youtube.com/
 Para voz: 
- Soundcloud: http://soundcloud.com/
-Audacity: http://audacity.sourceforge.

net/ Mª Teresa Alvajar

8x8 propostas
A. MITOS E CRENZAS

1. Procura información sobre o mito de Pandora  
2. Explica a expresión “a caixa de Pandora”
3. A creación da muller   segundo as teorías bíblicas
4. LECTURA E COMENTARIO do seguinte texto atribuído a Pau-
lo de Tarso 

A muller que aprenda en silencio e con toda submisión. Non lle 
consinto á muller que ensine nin domine ao home, se non que 
estea calada. Porque primeiro crearon a Adán e despois a Eva

Carta a Timoteo 2, 1-13 
(In Chao Rego: , A muller, !que cale!.  . Ed. Combel)

5. A “expulsión do paraíso”  na arte
6. O mito de Lilith e a rebelión
7. Procura información sobre as infl uencias do mito de Lilith na 

na chamada    subcultura gótica e en letras de grupos musi-
cais

8. Os nomes Pandora e Lilith en astronomía. Que representan?

B. A HISTORIA

1. En determinadas culturas séguense practicando abla-
cións desde tempos ancestrais. Procura información         

2. A situación da muller na Idade Media. 
3. Debate sobre a posible autoría feminina das cantigas 

de amigo
4. O termo “senhor” nas cantiga de amor medievais
5. Lectura e recitado do poema de Celso Emilio Ferreiro 

María dedicado a María Soliña. Investigación sobre a 
este personaxe

6. Procura no mapa países e culturas nos que aínda se 
realicen matrimonios de conveniencia

7. Busca información sobre as seguintes cuestións: de-
reito de pernada, cinturón de castidade, 

8. Le e comenta os seguintes versos dun poema de Chus 
Pato:

     Lavan a roupa , coidan cabras, levan trenzas, amamantan
         Muller-conserva, muller-ameixa, muller
        -xabrón, muller-cordel, muller – pizarra,,
         Muller-botar ao aire, muller quiñon, muller-cooperativa
         (...)

C. LITERATURA POPULAR

1. Signifi cado e comentario dos seguintes  refráns:

                                   Home casado nin muller é
                                   Da muller e do mar non hai que fi ar
                                   Muller que sabe latín non serve para min
                                   Se o segredo é de muller segredo deixa de ser

2. Comenta a visión sobre a muller nas seguinte cantiga popular:

A muller que é caladiña 
E non di mal de ninguén
Canto máis baixiño mira
Cantos máis amores ten

3. Aplica inversión de roles na anterior cantiga e comenta efecto
4. Analiza estereotipos comportamento masculino e feminino en contos tradicionais
5. Crear un conto onde os roles se invirtan
6. Ofi cios tradicionalmente desempeñados por mulleres
7. Procura información  sobre o traballo da muller na cultura tradicional e na preservación do patrimonio 
inmaterial   en www.pontenasondas.org
8. Audición: “Na fl or dos meus anos” da  Sra Carme: Cantar aos 80 anos despois dunha vida de traballo no 

campo.

Escola de Doloriñas - Xulia Miiguillón

D. REBELARSE

1. Rosalía de Castro: 
  
Daquelas que cantan as pombas i as fl ores
Todos din que teñen alma de muller
Pois  eu que n’as canto, Virxe da Paloma
   Ai, de que a terei?

2. Que responderías a pregunta de Rosalía?
3. Rosalía de Castro muller escritora e escritora en galego. Redacta 
un texto sobre estas dúas cuestións no tempo 
4. Comenta e opina sobre o seguinte texto:

Un elemento constante da conciencia oprimida é a falta de conciencia 
de opresión –di Mary Jhon Manazan_. As mulleres que interiorizan a 
opresión son vítimas, mais tamén cómplices involuntarias. Levan grava-
das no siquismo o sentimento de que pertencen aos seus homes.
5. Mulleres na arte e na historia de Galiza

6. Procura información sobre a represión sobre as mulleres trala Guerra civil en www.cig-ensino.com 
7. Importancia do acceso das mulleres á lectura a ao saber para a reivindicación feminista
8. Infórmate Clara Zetkin e Aleksandra Kollontai

E. LINGUAXE

1. Diferencias entre os termos xénero-sexo.
2. A coeducación e a educación mixta. Diferenzas.
3. Analiza o seguinte titular do Xornal 18 febreiro 2011:
 
“Máis de 4500 nenos sen clase por un temporal que xa remite”

4. Analiza a expresión “Sexo débil”.
5. Procura no diccionario a palabra androcentrismo.
6. Sexismo lingüístico.
7. Debate: discriminación positiva.
8. Nomes de profesións en masculino ou feminino habitual-
mente. Que refl icte?

F. 8 MARZO

1. 8 Marzo. Información sobre a data.
2. A cor do feminismo.
3. Crear lemas sobre a data.
4. A revolución das mulleres foi a máis importante do sec. XX . Xustifi ca a afi rmación.
5. Exemplos de dereitos a adquirir para as mulleres aínda  nos seguintes campos:

    Dereitos cívicos

6. Mundo laboral.
7. Cuestión sexual.
8. Ámbito privado.

G. HOXE     

1. Recortes nos dereitos sociais na actual situación socioeconómica que agravan a situación da muller
2. Analiza o traballo do fogar na túa casa. Quen realiza as tarefas?
3. Comenta o seguinte titular (Xornal martes 22 febreiro 

2011) 
“As galegas gañan un 23 % menos que os homes polo 

mesmo traballo”
4. A discriminación por razón de sexo nas aulas. Procu-

ra información en www.cig-ensino.com 
5. Comenta os doce dereitos da muller segundo a ONU 

que pode ver en www.youtube.com 
6. Procura e comenta os dereitos da muller (fi losofi a) 

que podes ver en www.youtube.com 
7. Analiza en comenta o uso da muller na publicidade 

que podes ver en  
http//bibliotecapinomanso.blogspot.com  

8. O canon de beleza e a escravitude da imaxe: anorexia 
e bulimia

H. DESDE O CENTRO

1. Como se poden evitar comportamentos sexistas no centro
2. Analiza ilustracións libros de 
texto
3. Analiza a documentación ofi -
cial do centro 
4. Exposición : visibilizar as mu-
lleres na historia, letras, artes e 
ciencias
5. Crear páxina web igualdade
6. Procurar na rede simboloxía 
non sexista para as instalacións 
do centro
7. Como traballar a igualdade 
nun centro de ensino: 
www.iesxunqueira1.com  
8. Entrevista ou charla coloquio 
no centro con mulleres que nos 
conten as súas experiencias 

Santiago (Local Nacional)

Rua Miguel Ferro Caaveiro nº 10. 
Santiago de Compostela. cp.15706.
Tlf.  981576800  Fax. 981575839 
santiago@cig-ensino.com

A Coruña
Rúa Alfonso Molina s/n 
Tlf.  981169810 Fax. 981291735
15007. A Coruña
acorunha@cig-ensino.com

Baixo Miño
Praza da Guía 3, baixo
36780. A Guarda
Tlf.  986610465 Fax. 986610465
baixominho@cig-ensino.com

Morrazo
Rúa Atranco 19A, ench. 1
36947. Cangas
Tlf.  986302987 Fax. 986302987
morrazo@cig-ensino.com

Ferrol
Rúa Eduardo Pondal  41-43,
15403. Ferrol
Tlf.  981358750  Fax. 981358760
ferrol@cig-ensino.com

Lugo
Rda da Muralla 58, bxo.
27003. Lugo
Tlf.  982245023 Fax. 982253891
e-mail: lugo@cig-ensino.com

Ourense
P. de San Lázaro 12, 4º
32003. Ourense
Tlf.  988238350 Fax. 988222855
ourense@cig-ensino.com

Pontevedra
R.  Pasanteria 1, 2ºesq.
36002. Pontevedra
Tlf.  986861513 Fax. 986855050
pontevedra@cig-ensino.com

A Mariña
27700. Ribadeo
 Avda de Galicia 20, 1º
Tlf.  982129593 Fax. 982129593
amarinha@cig-ensino.com

Val de Monterrei
R.  Pedro González 5, 1º
32600. Verín
Tlf.  988412345 Fax. 988411013
verin@cig-ensino.com

Vigo
R.  Gregório Espino 47, bxo.
36205. Vigo
Tlf.  986827935 Fax. 986262844
vigo@cig-ensino.com

Salnés
R.  Alexandre Bóveda 2, 2º
36600. Vilagarcia
Tlf.  986505323 Fax. 986505323
salnes@cig-ensino.com

Os nosos locais


